Héraðshæli Austur-Húnvetninga

e f tir   PÁL V.G. KOLKA
Hlutur sá, er Húnvetningar hafa lagt fram til heilbrigðismenningar Íslendinga, er tiltölulega meiri að vöxtum og innihaldi en annarra landsmanna, svo sem alkunnugt er. Um miðbik sýslunnar spratt snemma upp sú menningarlind, sem síðan hefur aldrei þorrið með öllu, tilorðin úr þremur kvíslum, sem kenna má við Breiða​bólstað, Víðidalstungu og Þingeyrar. Öllum er kunnug sú iðkun sögufræða, sem fram fór á þessum stöðum, en í Föðurtúnum hef eg einnig bent á þýðingu þeirra fyrir iðkun læknislistar í landinu.
Munkar af reglu heilags Benedikts varðveittu á miðöldum þær leifar, sem til voru af læknislist fornaldar, og undirbjuggu á ýmsan hátt jarðveginn fyrir gróður síðari alda, en á Þingeyrum var merkilegasta klaustur þessarar reglu á Norðurlöndum og þó víðar væri leitað. Flestir þeir, sem lærðu til læknis á fyrstu öld íslenzkrar læknaskipunar, eða fram til 1850, áttu kyn sitt að rekja til Víðidalstunguættar, og kunnari en frá þurfi að segja er hlutdeild húnvetnskra lækna í því að ryðja hér á landi braut þeim kenninguni Pasteurs og Listers, sem orðið hafa eitt af frumskilyrðum nútímamenningar, en hún væri óhugsandi, ef ekki væri hægt að halda í skefjum þeim drepsóttum, sem áður herjuðu heimsbyggðina. Þá má og minnast þess, að fyrir 120 árum sýndu Húnvetningar það framtak fyrstir landsmanna að ráða til sín lærðan lækni og hann ágætan, þar sem var Jósep Skaftason í Hnausum, en létu sér ekki nægja þá mjög takmörkum háðu læknaskipun, sem ákveðin var á þeim tíma af dönskum yfirvöldum.

Húnvetningar hafa nú sýnt, að þeir hafa enn þennan gamla arf í fullum heiðri og vilja ekki vera eftirbátar í heilbrigðismálum, því að hér á Blönduósi er nú risinn upp stærsti og veglegasti héraðsspítali landsins og hefur ekkert framfaramál Austursýslunnar átt svo miklum og almennum vinsældum að fagna sem það. Því bera vitni þær mörgu og miklu gjafir, sem þessari stofnun hafa borizt frá svo að segja hverju heimili sýslunnar. Þessar gjafir hafa gert það mögulegt að koma húsinu upp á skemmri tíma en ella og hafa gert meira gagn en krónutalan ein fær greint, því að vegna þeirra hefur enginn óþarfur dráttur orðið á framkvæmd verksins, en við hann fara mikil verðmæti í súginn, svo sem sýnt hefur sig við smíði ýmissa annara sjúkrahúsa urn svipað leyti. Ríkissjóður hefur þann hátt á að greiða aldrei sinn hlut fyrr en eftir á og þó ekki einu sinni að fullu ár hvert, en okkur, sem að þessu verki höfum staðið, hefur orðið ótrúlega vel til með lánsfé í bili, svo að aldrei hefur þurft að draga úr hraða verksins vegna fjárskorts, þótt stundum hafi skollið hurð nærri hælum, því að hér er um að ræða dýrt fyrirtæki, sem kostar um sex miljónir króna, um það sem lýkur. Er það fyrst og fremst að þakka frjálsum framlögum héraðsbúa sjálfra og annara velunnara, auk þes, hve ve1 hefur tekizt til með verkstjórn og vinnubrögð. Munu ýmsir hafa hugsað svipað og gáfaður Vestur-Húnvetningur einn, sem fylgdist með framkvæmd verksins og kvað hana ganga kraftaverki næst. Vil eg nota þetta tækifæri til þess að þakka öllum þeim, sem að verkinu hafa unnið og stutt hafa það með fjárframlögum. Hafa sum þeirra komið mjög á óvart, svo sem dánargjöf frá íslenzkri konu vestan hafs, en sú gjöf nam nær 70 þúsund krónum. 
Saga málsins

Ekki er hægt að segja að flanað hafi verið að þessum framkvæmdum því að þær voru í undirbúningi í 5 – 6 ár, áður en fyrsti grunnsteinninn var lagður.  Hér á Blönduósi var áður lítið og að flestu leyti mjög ófullkomið sjúkraksýli úr timbri, reist á árunum 1922 – 32, en læknishúsið sjálft var reist af Júlíusi Halldórssyni lækni um síðustu aldamót og því orðið elzta læknissetur landsins í opinberri eign.  Á þessu litla sjúkraskýli höfðu að vísu verið gerðar margar læknisaðgerðir, sjálfsagt yfir 1000 holskurður frá því fyrsta, en öllum var þó ljóst, að það var orðið mjög á eftir tímanum, vinnuskilyrði þröng og afar erfið, húsið illa sett í bænum, mitt í umferðinni, sem ókst með ári hverju, gert úr timbri og innan um önnur timburhús, sem eldhætta stafaði af.  Læknishúsið var orðið hrörlegt og með öllu óboðlegt, þegar miðað er við nýtti læknisbústaði, og hlaut það eitt að spilla fyrir því, að hæfir læknar fengjust til að líta við héraðinu, næst þegar læknaskipti yrðu. 
Flestir eða allir héraðsbúar voru sammála um það, að reisa þyrfti nýtt sjúkrahús og læknisbústað, en hugmyndir manna um stærð og tilhögun voru að vonum á reiki.  Mér fyrir mitt leyti var ljóst, að ekki væri hægt að fara í einu og öllu eftir þeim fyriryndum, sem til voru, utan lands og innan, heldur yrði að sníða stakkinn eftir því máli, sem hentaði Húnvetningum og húnvetnskum staðháttum.  Hér eins og viðar var talsverður áhugi fyrir stofnun elliheimilis, sem sýndi sig m.a. í því að Geitaskarðshjónin, Sigríður Árnadóttir og Þorbjörn Björnsson, gáfu sýslunni 10 þúsund krónur í þessu skyni á sextugsafmæli Þorbjarnar, 12. jan.  10 þúsund krónur í þessu skyni á sextugsafmæli Þorbjarnar, 12 jan. 1946.  Var helzt til eþss ætlast af þeim, að slíku heimili yrði komið upp í sveit.  Nú er þörf á sérstöku heimili fyrir heilbrigð og vinnufær gamalmenni víðast hvar ekki mikil og minni en margur hyggur, en hjúkrunarheimili verður að hafa sem næst læknisssetri.  Reksturskostnaður sjúkrahúss  og hjúkrunarheimilis fyrir gamalmenni hlýtur að verða óhóflegur og erfiður, þegar um er að ræða litlar stofnanir, sem reknar eru aðskildar. Það hlaut því að verða bæði ódýrara og hentugra að sameina þessar stofnanir og setja undir sama þak öll þau húsakynni, sem lúta að heilbrigðisþjónustu héraðsins. Vegna þess samdi ég fyrir um það bil áratug síðan frumvarp til laga um Héraðshæli, og fékk þingmann kjördæmisins til að flytja það, en í því var gert ráð fyrir slíkri heilindismiðstöð, sem hér hefur verið lýst. Það frumvarp fann ekki náð fyrir augum heilbrigðisstjórnarinnar né Alþingis, en vakti aftur á móti áhuga héraðsbúa, enda hefur nafnið festst við þetta nýja hús, sem  gert hefur verið eftir þessari grundvallarreglu.
Ég hef alla leið frá stúdentsárum haft mikinn áhuga fyrir húsagerðarlist, hef þann tíma allan verið að kaupa mér bækur og tímarit um það efni og haft mér það til gamans að „yrkja" hús og hugsa þau út í æsar, þótt eg hefði ekki tíma til að rissa þau upp á pappír nema endrum og eins. Það var því eðlilegt, að eg reyndi að gera mér grein fyrir því, hvernig koma skyldi fyrir húsi fyrir heilbrigðisþjónustu þessa héraðs, enda fór eg um þetta leyti að gera frumdrættina að því og hefur þeim verið fylgt í öllum aðlatriðum. Sýslunefnd A.-H. samþykkti þá og kaus þriggja manna nefnd til þess að undirbúa fjáröflun og annað, sem þurfti. Í henni voru auk mín sem formanns Guðbrandur Ísberg sýslumaður og Hafsteinn Pétursson sýslunefndarmaður. Nefnd þessi leitaði samvinnu við kvenfélög og ungmennafélög sýslunnar, og um það leyti sem verkið var að hefjast, var kosin ný sjö manna framkvæmdanefnd með þremur fulltrúum frá sýslunefnd, og kom þá Björn Pálsson í stað Hafsteins, frúrnar Þuríður Sæmundsen og Elísabet Guðmundsdóttir frá Kvenfélagasambandi A.-H., en  Guðmundur Jónsson óðalsbóndi í Ási og Snorri Arnfinnsson gestgjafi frá 

Ungmennafélagasambandi A.-H. Hefur hún starfað síðan.
Fyrst var húsinu hugsaður staður uppi á milli brekknanna, vestan við Húnvetningabraut. Er þar slétt og þurr grund og útsýni fagurt, en skjól ekki að sama skapi. Við rannsókn og mælingar sýndi það sig, að hæpið var að ná þangað vatni á efri hæðir hússins og að frárennsli vestur til sjávar var bæði um of langt og hallalítið til að öruggt mætti teljast. Var því samþykkt tillaga Jónatans J. Líndals sýslunefndarmanns um að reisa það á svokölluðu Læknistúni ofan við Blöndubrú, en það tún hafði Jón læknir Jónsson ræktað úr mýri og selt sýslunni ásamt húsi sínu við burtför sína. Þar er landrými ágætt, skammt í vatnsból og stutt frárennsli með góðum halla, ræktunarskilyrði ágæt og útsýni fagurt af efri hæðum hússins yfir kauptúnið, árósinn og Húnaflóa með sínu dásamlega sólarlagi á sumrum. Þar er og dágott skjól og aðfennishætta lítil, því að árgljúfrið tekur við skafrenningi frá norðri. Sá var einn ljóður á, að þarna er mjög djúpur jarðvegur og óttuðust því margir, að gröftur fyrir grunni yrði þarna mjög dýr. Svo reyndist þó ekki, því að jarðveginn var mjög auðvelt að vinna með vélskóflu og hægt að ýta ruðningnum út í ána, enda kostaði gröfturinn ekki nema um 40 þúsund krónur eða minna en 1 % af byggingarkostnaðinum. Kemur það æ betur í ljós, að ekki var hægt að finna húsinu hentugri stað.
Framkvæmd verksins

Ég hafði í byrjun leitað til Húsameistara ríkisins með frumdrættina að húsinu, en fengið þau svör, að að ekki væri hægt  sinna okkur þar vegna anna fyrr en eftir 2-3 ár. Var því horfið að öðru ráði, enda töldum við sjálfsagt að fela engum húsameistara, sem ókunnugur væri staðháttum hér og þörfum heraðsbúa, algert sjálfdæmi um fyrirkomulag hússins. Varð það úr, að við réðum Halldór Halldórsson, arkitekt skipulagsnefndar ríkisins, til að ganga frá teikningum að húsinu, en hann var hér um þessar mundir í skipulagserindum og hafði áður reynzt okkur mjög vel við að gera nauðsynlegar breytingar á teikningum að barnaskóla staðarins. Tókst með okkur hin ágætasta samvinna og voru gerðar ýmsar breytingar á upprunalegum frumdráttum mínum, einkum sökum þess, að staðhættir á Læknistúni voru allt aðrir en á þeim stað, sem fyrirhugaður hafði verið í fyrstu. Var húsið m. á. haft um þriðjungi stærra en upprunalega hafði verið ráð fyrir gert og bætt við heilli hæð neðanjarðar vegna dýptar jarðvegsins, en kjallari þessi kemur að fullum nottun og er sízt of stór. Einnig var ákveðið að hækka þak hússins og koma þar fyrir án tafar hjúkunardeild fyrir öryrkja og gamalmenni. Vitanlega hleypti þetta kostnaði mikið fram úr því, sem upprunalega hafði verið áætlað, en eftir því sér víst enginn. Sumarið 1951, eftir komu mína heim frá Vesturheimi, var hafizt handa, grafið fyrir grunni hússins og auk þess gerður allmikill skurður ofar í lóðinni til þess að þurrka hana. Seig allur jarðvegurinn saman um 1/2 metra á einu ári við uppþurrkunina og gerði byggingarvinnuna alla þrifalegri og þægilegri, þegar þar að kom.
Fjárfestingarleyfi var ekki fengið, en næsta ár tókst að herja út leyfi til að steypa kjallara hússins og var það gert. sumarið 1952. Veturinn 1951-2 var unnið að ýmsum breytingum á teikningunni og ræddum við Halldór Halldórsson svo að segja hvert smáatriði hennar áður en gengið var frá því til fullnustu, enda þurfti litlu sem engu að breyta, eftir að verkið hófst, en slíkur tvíverknaður er því miður ekki óvanalegur. Eg fékk skólabróður minn, Finnboga R. Þorvaldsson, prófessor í mannvirkjafræði, til að koma norður og segja fvrir um, hvernig gengið skyldi frá undirstöðum hússins, og að ráði hans var möl úr Kleifahorninu, sem er nokkrum hundruð metrum ofar við Svínvetningabraut, send Atvinnudeild Háskólans til rannsóknar, sem sýndi, að hún var ágætlega fallin til steinsteypu, og urðu malarflutningar því miklu ódýrari en til þeirra húsa, sem áður höfðu verið reist hér, því að möl í þau hafði verið sótt upp í Langadal. Einnig voru send til rannsókna sýnishorn af hraunmöl úr Gráborgarhrauni og norðan úr Mývatnssveit, og valin sú síðarnefnda, þótt nokkru dýrari væri, í ýmis lausaskilrúm. Arkitektinn og ég skoðuðum í félagi þau sjúkrahús, sem voru nýreist eða í byggingu, til samanburðar og hliðsjónar, en fröken Sigríður Bachmann, forstöðukona Hjúkrunarkvennaskólans, var í ráðum með ýmsa tilhögun innanhúss, sem áhrif hefur á dagleg vinnubrögð starfsfólks. Læt eg þessa alls getið til að sýna, að að engu var hrapað og reynt að vanda sem nest til alls undirbúnings. Vorið 1952 var Sveinn Ásmundsson byggingameistari, frá Ásbúðum á Húnaskaga, ráðinn til þess að standa fyrir verkinu, og reyndist það mikið happaspor, því að hann er kappsmaður inn mesti, reyndur og hagsýnn byggingameistari, úrræðagóður og ráðsnjall, og hafði með sér sem aðstoðarmann Skúla Jónasson frá Eiðsstöðum, dugnaðarmann mikinn og ágætan verkstjóra við smíðar og annað. Var það ánægjulegt happ að eiga völ svo ágætra fagmanna, sem báðir eru Húnvetningar. Þetta sumar og haust voru steyptar undirstöður hússins og kjallari þess, svo sem fyrr er frásagt. Eftir allmikið stímabrak fékkst fjárfestingarleyfi til að halda verkinu áfram næsta ár og varð húsið fokhelt fyrir árslokin 1953. Tók það réttan mánuð að fullgera hverja hæð, en það verk var seinlegra en ella vegna þess, að allar hitalagnir eru steyptar inn í veggi og loft, því að geislahitun er í húsinu og enginn ofn sjáanlegur. Gefur það jafnan hita og er mjög þrifalegt. Í fyrstu hafði verið ætlað að hafa valmaþak á húsinu, 4 metra hátt og 8 stm. port, innrétta ekki þakhæðina að sinni, en koma þar síðar fyrir vistarverum fyrir gamalt fólk. Eftir því sem á leið verkið og það sást, hve vel það gekk, var ákveðið að bæta við fullkominni þakhæð undir ,,inansard"-þaki og ganga þar frá fullkominni hjúkrunardeild, enda lítur út fyrir, að full þörf verði bráðlega fyrir hana. 

Um síðustu áramót var húsið fullgert að heita mátti, svo að flutt var í það milli jóla og nýjárs, þótt ekki væri fullgengið frá ýmsum smáatriðum, einkum í kjallara þess. Hafði þá vinna við það staðið í samtals 32 mánuði, frá því að byrjað var að steypa grunninn, og má það kallast ágætur gangur, því að sjaldan unnu við það í einu fleiri en 20 manns, en sex þegar fæst var. Nú í febrúarlok nemur allur byggingarkostnaður um 5,6 milljón króna, og er þá meðtalið vegir að húsinu, lagfæring á lóð þess, meiri háttar vélar í þvottahús og eldhús, sótthreinsunarofn oft. Af því greiðir ríkissjóður væntanlega 2/3. Við þetta bætast allir innanstokksmunir og ýmisleg lækningaáhöld, sem ætla má ½ - 1 milljón. Gjafir frá einstaklingum og félögum nema um 660 þúsund krónum, og verður því sýslufélagið að standa straum af um tveimur miljónum króna. Er það að vísu há upphæð fyrir ekki stærra sýslufélag, en þó ekki svo, að til neinna vandræða horfi, enda treysta forráðamenn fyrirtækisins því, að margir muni enn leggja því lið og styðja það til frekari fjáröf lunar.

Lýsing hússins

Héraðshælið nýja er stórt hús, hátt á 9. þúsund rúmmetra, og hefur byggingarkostnaður hússins sjálfs ekki orðið nema um 600 krónur á hvern rúmmetra, en um 650, ef með er talin vinna við lóð og meiri háttar föst tæki, svo sem þvottavélar, föst suðutæki, kælivélar og hitunartæki fyrir næturrafmagn. Þetta er svo ódýrt, að einsdæmi má telja um opinbera byggingu, sem reist hefur verið á svipuðum tíma, og er þó frágangur allur vandaður, tvöfalt gler með loftþéttu bili í gluggum, útihurðir allar úr tekkviði, ryðfrítt stál, smíðað eftir máli, á vinnuborðum velflestum, svo að eitthvað sé nefnt. Útveggir allir eru fóðraðir með 8 stm. þykku steinullarreifi, enda er húsið hlýtt. Stórar og skjólgóðar svalir eru á öllum þess hæðum, sjúkralyfta milli kjallara og þakhæðar og matarlyfta frá 1. hæð til 4. Auk þess er línháfur milli allra hæðanna, svo að hægt er að kasta óhreinu líni frá öllum hæðum niður í þvottahúsið, og er að því vinnusparnaður. Í því er geislahitun og í öllum sjúkraherbergjum og víðar eru mundlaugar með heitu og köldu vatni, en lagnir fyrir sérstakt ljós, útvarp og hringingu er við hvert sjúkrarúm. Í því eru sjö baðherbergi og níu snyrtiklefar með salernum, þar af einn með steypibaði. Á hverri hæð er sérstakur klefi fyrir rafmagnstöflu og með hyllurn fyrir öryggi og ljósakúlur til vara, sem eru því alltaf nærtækar. 

Sérstök loftrás er frá hverju sjúkraherbergi, snyrtiklefa, búri o. s. frv., og mætast þær allar á hanabjálkalofti, þar sem hægt er að setja loftdælu til þess að sjúga notað loft út úr húsinu, ef upp streymið í pípunum reynist ekki einhlítt. Veggfastir fataskápar eru í öllum sjúkrastofum og svefnherhergjum starfsfólks, og hefur hver sjúklingur sinn skáp. Á öllum stigariðum eru handlistar úr plasti, en það ryður sér nú mjög til rúms, enda er það bæði mjög snoturt og þrifalegt, en allt að því tífalt ódýrara en handlistar úr harðviði. Tveir menn lögðu á einum degi plastið á öll stigariðin í húsinu, yfir 70 metra á lengd, og höfðu til þess ekki önnur tæki en þvottabala með heitu vatni. Þá eru og öll stiganef lögð listum úr plasti og mun þetta vera fyrsta hús á landinu með þeim útbúnaði, en á flestum nýjum  spítölum hér hafa stigar verið lagðir ,,terrazzo", sem er að vísu hreinlegt, en hart undir fæti og svo hált, að slysahætta stafar af.
Fjórar uppþvottavélar fyrir horðbúnað eru í húsinu, matarílát eru úr sérstaklega vönduðum leir og með fangamarki stofnunarinnar, en átgögn úr chromargon-stáli, sem er miklu vandaðra og endingarbetra en venjulegt ryðfrítt stál. 

Í húsinu eru fjórar aðgreindar íbúðir fyrir starfsfólk þess, í vesturálmunni íbúðir yfirlæknis og aðstoðarlæknis, en suðurálmunni íbúð hjúkrunarkvenna og önnur fyrir ráðskonu og starfsstúlkur. Útidyr eru sérstakar fyrir hvora læknisíbúðina, en sameiginlegar fyrir hinar báðar. Innangangt er þó úr öllum þessum íbúðum í aðalhúsið og eru að því bæði þægindi fyrir starfsfólkið og öryggi fyrir sjúklinga, auk þess sem heimilislíf verður nánara og hægara um alla stjórn. Skal nú lýst hverri hæð hússins fyrir sig.

Kjallari

Vegur liggur heim að húsinu af Brúarvegi, fram með því að norðan og fyrir austan það suður á Svínavetningabraut. Tvö bílastæði eru við þessa heimreið, annað við norðvesturhorn hússins, hitt við austurhlið þess, þar sem komizt verður bæði að líkhúsdyrum og bakdyrum. Vegurinn framan við húsið greinist og liggur niður fyrir hallið niður að ánni að allstóru hlaði, sem er í hæð við' kjallaragólf, en annars er kjallarinn allur í jörð, nema lítið eitt að norðan. Út á kjallarahlaðið opnast tvær bílaskemmur og liggur efri vegurinn yfir þak þeirra, en á þeim eru stórar hurðir, sem rennt er inn undir þakið. Gengt er úr þeim báðum inn í kjallarann, og má opna allan bakgafl annarar inn í aðalgang, sem er 3,3 m. á breidd, svo að hægt er að koma þar inn og út stórum tækjum, svo sem miðstöðvarkötlum. Þar má og taka inn sjúklinga á jafnsléttu og aka þeim inn í sjúkralyftuna, en öllum þungavarningi má aka á innanhússvagni á sinn stað í kjallara geymslum hússins. Austan við aðalgöng er mjög stórt herbergi fyrir næturhitun með rafmagni, og eru þar tveir hitavatns-geymar, sem taka 32 tonn, en dælur þrýsta heita vatninu inn í hitunararkerfið. Út úr þessari miðstöð er gengt í tvo klefa, sem eru undir stéttinni fram með austurhlið hússins, og er annar fyrir háspennustöð, en hinn fyrir dieselrafstöð, sem ætluð er til vara. Innar við aðalgöng að austan er búr fyrir kornmat og nýlenduvöru, en gegnt því miðstöðvarherbergi fyrir olíukynta katla og stór frystir, þar sem geyma má allan vetrarforða af keti og fiski. Úr aðalgöngum liggja önnur þrengri undir vesturálmu hússins, og eru þar ýmsar geymslur fyrir spítalann og læknisbúðirnar, svo sem jarðeplageymsla, og ennfremur smíðahús með varahlutageymslu, þvottahús og straustofa.

1.Hæð
Aðalstigi hússins nær frá 1. hæð til þeirrar 4., og er hann með breiðum stigapalli milli hverra tveggja hæða. Gólf aðalanddyris er í hæð við neðsta stigapallinn, og eru dyr úr því inn á hann, auk þess sem þrep liggja upp úr anddyri inn í forskálann á 2. hæð. Undir stigaarminum á 1. hæð er stórt fatahengi, þar sem gestir geta lagt af sér vosklæði og hlífðarskó. Þaðan er gengið inn í aðalgöngin á þessari hæð, en við þau er sjúkralyftan, vinnumannsherbergi, klefi fyrir formalínsótthreinsun, bað með lyftuútbúnaði, svo að ein hjúkrunarkona getur þar baðað sjúklinga, þótt þungir séu og máttvana, ennfremur aflæstir skápar til geymslu á munum rúmliggjandi sjúkinga. Frá aðalgöngunum á þessari hæð er og gengt inn í eldhús og út í bakanddyri, sem er gegnt lyftunni og taka má sjúklinga inn um, ef ófært yrði vegna snjóalags við kjallaradyr. Í framhaldi af aðalgöngum eru önnur þrengri göng, sem hlotið hafa nafnið Vegamótastígur, því að þaðan má ganga niður í þvottahús, út í forstofu yfirlæknisíbúðar og inn í íbúð aðstoðarlæknis, auk tveggja íbúðarherbergja, sem við þau liggja og nota má í sambandi við læknisíbúðirnar eða fyrir annað starfsfólk, eftir því sem þörf krefur hverju sinni. Er þetta í vesturálmu hússins og fer þar mest fyrir íbúð aðstoðarlæknis, en hún er tvær stórar stofur, eldhús og baðhús. 

Í suðurálmu hússins á þessari hæð er fyrst eldhúsið, sem er í þremur deildum. Næst útidyrum er frameldhús, þar sem öll óþrifalegri vinna við undirbúning matreiðslu fer fram, og er inn af því allstórt búr með kæliútbúnaði, þá tekur við baksturshús og síðan sjálft soðhúsið með þremur rafhituðum suðupottum, auk venjulegrar eldavélar. Út úr því er skrifkimi fyrir ráðskonu. Úr soðhúsi er gengið í framreiðslubúr með uppþvottavél og matarlvftu til efri hæðanna. Fer þar fram m. a. smurning brauðs. Inn af því er borðstofa starfsfólks í vesturálmu. Í suðurálmunni er garðöndin með útidyrum út í garðinn, stiga til kjallara og upp á 2. bæð og dyr inn í ráðskonugöng. Öðrum megin við þau eru herbergi ráðskonu og baðherbergi, hinum megin tvö stúlknaherbergi.   Líkhús spítalans er á þessari hæð, í norðausturhorni hússins, og er ekki innangengt í það, en stétt liggur að dyrum þess frá bakanddyri.

11.Hæð
Þriggja metra breiðar tröppur liggja upp að aðaldyrum hússins, sem eru luktar breiðum vængjahurðum með bogaglugga yfir og mynda sprotar hans fangamark stofnunarinnar H. A. H. Yfir þeim er utan á veggnum reitur, sem ætlað er að fella inn í skjaldarmerki sýslunnar, birnuna og húnana tvo. Inni í anddyrinu, sem er á 5. metra á hæð, er á gluggalausum útvegg stór mynd af eirorminum, hinu forna tákni læknislistarinnar, upphleypt og bronsuð. Beint á móti útidyrum er gengið inn á neðsta pall aðalstigans, eins og áður er sagt, en til hliðar upp nokkur þrep í forskála, sem jafnframt er biðstofa fyrir sjúklinga héraðsins. Þar er ætlunin að hafa myndir af Jósep Skaftasyni, fyrsta héraðslækni Húnvetninga, og Guðmundunum þremur, sem gerðu húnvetnska garðinn frægan með forgöngu sinni í heilbrigðismálum þjóðarinnar. Inni í forskálanum er sívöl súla með fjórum rafljósapípum, en umhverfis hann er m. a. skrifstofa fyrir bókhald stofnunarinnar, rannsóknastofa (laboratorium), skiptistofa, sem jafnframt er ætluð til meðferðar á slysum og fyrir minni háttar aðgerðir, og viðtalsstofa læknis. Úr henni eru dyr inn í lesstofu yfirlæknis og þaðan inn í íbúð hans, sem er yzt í vesturálmunni. Inngangurinn í hana er á 1.hæð, og eru við hann klefi fyrir reiðtygi og ferðaföt og snyrtiklefi, en þaðan liggur stigi upp í forstofuna á 2. hæð og þaðan til svefnherbergjanna á 3. hæð. A þessari hæð eru auk lesstofunnar dagstofa með stóru, bogadregnu gluggaútskoti, borðstofa og eldhús ásamt búri, en svalir eru út af borðstofunni yfir inngangsdyrum læknisíbúðanna. Mikill munur er á þessari íbúð og gamla læknishúsinu, sem orðið var elzta læknissetur í opinberri eign, en þó er sá munur að sínu leyti ekki eins mikill og munurinn á gamla sjúkrahúsinu og þessum nýja spítala. Þessi íbúð má samt kallast glæsileg, og tekur hún fram flestum öðrum læknissetrum, þótt hún sé sízt of stór fyrir lækni með fjölmennt skyldulið. Við tilhögun hússins var lögð á það mikil áherzla að sjá öllu starfsfólki spítalans fyrir sem beztu og vistlegustu húsnæði, því að rekstur hans í framtíðinni veltur mjög á því, að góðir starfskraftar hænist að honum og haldist þar. Á það ekki sízt við um væntanlega yfirlækna. Glerveggur skilur forskálann inn af aðaldyrunum frá stigahúsinu, en austan við það er ljóslækningastofa, klefi fyrir nudd og rafmagnsmeðferð og röntgenstofa með framköllunarklefa og tveimur búningsklefum. A hina hönd við stigahúsið er sjúkralyftan og dagstofa fyrir þá sjúklinga, sem fótavist hafa, en inn af henni er opinn borðkimi og matarlyfta. Dagstofan er með stórum glugga út í garðinn og mjög vel búin að húsgögnunin, en gegnt vængjadyrum inn í hana er stórt málverk af Reykjanybbu eftir Kjarval og gefið spítalanum af meistaranum sjálfum. Fótaferð eftir skurðaðgerðir og fæðingar eru höfð miklu fyrr en áður tíðkaðist, en víða er mjög illa séð fyrir vistarverum fyrir slíka sjúklinga á daginn. Svo er þó ekki hér, því að auk þessarar dagstofu eru þægileg sæti í stigahúsi og á stipapöllum, en ágæt salarkynni eru einnig á  4. hæð hússins.

Fyrir enda stigahússins er garðöndin, sem áður getur, svo að sjúklingar geta gengið út í garðinn í góðu skjóli, enda er húsið haft með tveimur álmum til þess að skýla garðinum og þeim, sem þar dveljast. Hinum megin við þessa garðönd er íbúð hjúkrunarkvenna, yzt í suðurálmu hússins Er það rúmgóð forstofa með stóru sólskýli, fjórum íbúðarherbergjum, baðherbergi og litlu eldhúsi, með sérstökum skápi fyrir borðbúnað hverrar hjúkrunarkonu. Hafa þær því þarna sitt heimili út af fyrir sig.

III. Hæð

Á 3. hæð er aðalsjúkradeild spítalans með fjórum fjórbýlisstofum, tveimur þríbýlisstofum, fjórum tvíbýlisherbergjum og sérstakri fæðingarstofu, sem er einangruð frá aðalgangi og öðrum sjúkrastofurn, svo að ónæði hljótist ekki af því, sem þar fer fram. Þarna er því rými fyrir 31 sjúkling, ef hvert rúm er skipað. Auk þess er varðstofa, opin fram í göngin til auðveldara eftirlits, baðherbergi, sérstök salerni fyrir karla og konur, skolklefi með borðum úr rýðfríu stáli, býtibúr með uppþvottavél og línskápar. Þá er og á þessari hæð rúmgóð skurðstofa ásamt sæfiklefa eða herbergi tíl dauðhreinsunar og annars undirbúnings við skurðaaðgerðir. Í honum er samstæða með ofni til sæfingar líns og áhalda, eimingartæki og suðupottur, allt sambyggt, og kostaði sú samstæða um 2000 dollara. Á skurðstofu eru glerskápar yfir verkfæri og umbúðir, og eru þeir felldir inn í veggina. Þar er og auk ýmissa annara áhalda skurðstofulampi með níu kvikasilfursljósum, sem hagræða má á hvern þann hátt, sem bezt hentar hverju sinni til, þess að fá sem bezta birtu við skurðaðgerðir. Hann er í sambandi við rafhlöður, sem taka við sjálfkrafa, ef straumur frá aðalleiðslu rofnar. Þessi lampi er af alveg nýrri gerð og er hið mesta þarfaþing. Fyrir endanum á aðalgöngum sjúkradeildar eru stórar svalir eða sólskýli, sem aka má sjúklingum út á.

1 V. Hæð

Á efstu hæð er önnur deild með 15 herbergjuni, flestum fyrir tvo vistmenn, og er hún ætluð sem hjúkrunardeild fyrir rólfæra króniska sjúklinga og gamalmenni. Tvö af þessum herbergjum mynda sérstaka srnáíbúð ásamt snyrtikiefa með steypibaði. Á þessari deild er, auk baðherbergis, salerna, skolklefa og býtibúrs, stórt geymsluherbergi fyrir dót vistmanna, sólrík borðstofa og síðast en ekki sízt ,,baðstofan", svo kölluð vegna þess, að á henni er ris. Þetta er dagstofa hjúkrunardeildarinnar, tekur yfir allan enda suðurálmunnar, er með gluggum móti austri, suðri og vestri og stóru yfirbyggðu sólskýli fram af. Hún er búin mjög smekklegum og þægilegum húsgögnum, hefur opið eldstæði og óbeina lýsingu í lofti, auk veggljósa. Þetta er stærsta vistarvera stofnunarinnar og jafnframt sú glæsilegasta, enda er hún einnig samkomusalur, þar sem halda má guðsþjónustur og minningarathafnir.

Niðurlag

Dagstofur, allar sjúkrastofur og göng eru máluð í mjúkunm og þægilegum litum, en ekki höfð hvít. Tilbreyting er allmikil í litavali, og fyrir gluggum á íveruherbergjum eru rósótt gluggatjöld. Húsgögn eru flest úr gljáfægðu, ljósu birki eða úr tekkviði, en hurðir allar úr limbaviði og borðplötur úr formicaplötum í ýmsum litum. Húsið er því laust við þann kuldasvip, sem oft einkennir spítala, er bjart, litskrúðugt og vingjarnlegt, enda líkara ,.privatklinik" en venjulegu sjúkrahúsi. Allt hefur þetta sína sálrænu þýðingu, stuðlar að vellíðan sjúklinga og bætir því batahorfur þeirra. Er það von mín, að það geti að ýmsu leyti verið til fyrirmyndar og vil ég sem formaður byggingarnefndarinnar votta arkitekt þess, byggingameistara þess og öllum, sem við það hafa unnið, þakkir fyrir frábærlega gott samstarf, mikinn áhuga og góð vinnubrögð. Þá tjái ég meðnefndarrnönnum mínum og gjaldkera nefndarinnar, Jóni Ísberg sýslufulltrúa, mínar persónulegu þakkir fyrir samvinnuna og þá bjartsýni, sem einkenndi störf þeirra, þótt þungt yrði að leggjast á árar til þess að skila þessu velferðarmáli heilu í höfn. Síðast en ekki sízt þakka eg allar þær mörgu og miklu gjafir, bæði félaga og einstaklinga, sem gerðu það mögulegt að halda verkinu áfram sleitulaust.

Ekki hefur verið unnt að koma þessu stórvirki í framkvæmd á stuttum tíma án þess að stofna því í allmiklar skuldir. Er enn eftir að afla ýmissa lækningatækja til þess að spítalinn geti talizt vel búin að þeim og hefur það orðið að sitja á hakanum að sinni. Framkvæmdanefndin hefur því ákveðið að bjóða út skuldabréfalán til bráðabirgða, eða þar til ríkissjóðsstyrkurinn fæst að fullu greiddur, sem væntanlega verður á næsta ári. Ennfremur mun að líkindum verða haldið happdrætti til ágóða fyrir bygginguna og er það von nefndarinnar, að hvorttveggja hljóti góðar undirtektir. Nokkrar stórar minningargjafir um látna menn hafa spítalanum borizt og verða myndir þeirra hengdar hér upp eða herbergi kennd við þá. Slíkum minningargjöfum verður að sjálfsögðu veitt móttaka með þakklæti og það, þótt smærri séu, enda verða að líkindum gefin út minningaspjöld, sem afhent verða gegn smærri gjöfum. Þá vil ég að lokum minna á Föðurtúnasjóð, sem stofnaður er fyrir ágóða af útgáfu Föðurtúna og fyrir ritlaun, sem mér hafa áskotnazt. Honum er varið til að fegra Héraðshælið og lóð þess og til þess að auðga það að tækjum og öðru, er því má til gagns verða. Hann veitir viðtöku gjöfum, sem kunna að berast í þessu skyni. Með hjálp og tilstyrk góðra Húnvetninga nær og fjær og ýmissa annarra velunnara mun þessi stofnun verða svo úr garði gerð, að sýslunni verði til sóma og margir menn, utanhéraðs og innan, fái þar bót meina sinna og njóti þar líknar.

P. V. G. Kolka.
Verktakar: Halldór Halldórsson arkitekt gerði uppdrætti að húsi og öllum járnalögnum í það. Sveinn Ásmundsson var byggingameistari, en Skúli Jónasson yfirsmiður. Valgarð Ásgeirsson múrarameistari annaðist múrhúðun. Herbert Sigfússon, málarameistari, Siglufirði, annaðist málningu. Geislahitun h.f. gerði teikningar að hitalögn og lagði til efnið í hana. Jóhann Pálsson  & A. Smith, Reykjavík, önnuðust lagnir fyrir hita, vatn og skólp. Benedikt Bergmann raffræðingur, Reykjavík, gerði teikningar að rafleiðslum. Einar Péturson rafvirki, Blönduósi, annaðist raflagnir og ljósaútbúnað. Sveinn & Gísli, Siglufirði, smíðuðu hurðir og glugga. Vélsmiðjan Vísir, Blönduósi, smíðaði handrið o. fl. Ofnasmiðjan h.f. smíðaði uppþvottavélar, stálborð og vaska. Raffia h.f. smíðaði suðutæki o. fl. Héðinn h.f. útvegaði og setti upp lyftur frá Titan h.f., en Halldór B. Ólason gekk frá rafmagnsútbúnaði þeirra. S. V. It., Siglufirði, smíðaði vatnsgeyma fyrir næturrafmagn. Stígandi h.f., Blönduósi, smíðaði ýmsar innréttingar. Valbjörk h.f. smíðaði húsgögn.
Þessir seldu efni í húsið: Sement: S. Í. S., Reykjavík. Timbur: Kaupfélag Húnvetninga, S. Í. S. og Völundur h.f. Steypujárn: Innkaupastofnun ríkisins. Gler: Skjólgler h.f., Hafnarfirði, og Glersteypan h.f., Reykjavík. Gosull: Einangrun h.f., Reykjavík. Þakpappa: Lárus Eggertsson, Reykjavík (Icupal, Kh.). Hreinlætistæki: Ísleifur Jónsson, Reykjavík. Skrár og lamir: Vé1ar og verkfæri h.f., Reykjavik. Linoleum og plast á rið og stiga: Árni Siemsen, Reykjavik (Deutsche Linoleumwerke AS). MIálning: Málning h.f., Reykjavík. Frystivélar: Héðinn h.f., Reykjavík. Þvottavélar: K. H., Blönduósi. Borðbúnað: Jóhann Olafsson  & Co., Reykjavík. Lækningatæki og ýmiss konar sjúkragögn: Technica h.f., Remedia h.f. og Lyfjaverzlun ríkisins, Reykjavik.

Aths. Allar pípulagnir og nokkuð af múrhúðun var unnið í ákvæðisvinnu, allt annað eftir tímakaupi.

SIGURSTEINN GUDMUNDSSON, héraðslæknir:

Hérashæli Austur-Húnvetninga 10 ára

Áður en Héraðshælið tók til starfa var, hér á Blönduósi, lítið og að flestu leyti mjög ófullkomið sjúkraskýli úr timbri. Það var reist á árunum 1922-32, en læknishúsið sjálft var reist af Júlíusi Halldórssyni lækni, um síðustu aldamót, og var því orðið eitt elzta læknissetur landsins, í opinberri eign.

Á þessu litla sjúkraskýli höfðu að vísu verið gerðar margar læknisaðgerðir frá því fyrsta, en öllum var orðið ljóst, að það var fyrir löngu á eftir tímanum, vinnuskilyrði þröng og afar erfið, húsið illa staðsett í bænum, mitt í umferðinni, sem óx með ári hverju. Auk þessa var hér um timburhús að ræða, og eldhætta þar mikil. Læknishúsið sjálft var orðið hrörlegt og með öllu óboðlegt, þegar miðað var við nýrri læknisbústaði.

Flestir eða jafnvel allir héraðsbúar voru því sarnmála um að reisa þyrfti nýtt sjúkrahús og læknisbústað, en hugmyndir manna um stað og tilhögun voru að vonum á reiki.

Talsverður áhugi var þá fyrir stofnun elliheimilis, sem sýndi sig m. a. í því, að Geitaskarðshjónin, frú Sigríður Árnadóttir og Þorbjörn Björnsson gáfu sýslunni 10 þúsund króntir í þessu skyni , á  60, ára afmæli Þorbjarnar 12. janúar 1946.

Reksturskostnaður sjúkrahúss og hjúkrunarheirnilis fyrir gamalmenni hlýtur að vera mikill og erfiður, þegar um er að ræða stofnanir, sem eru reknar aðskildar. Það hlaut því að verða bæði ódýrara og hentugra að sameina þessar stofnanir og setja undir sama þak alla heilbrigðisþjónustu héraðsins.

Undir forystu fyrrv. héraðslæknis, Páls V. G. Kolka, var því ráðizt í byggingu Héraðshælisins
Sumarið 1951 var hafizt handa, grafið fyrir grunni og auk þess gerður allmikill skurður ofar í lóðinni til þess að þurrka hana. Byggingarmeistari var ráðinn Sveinn Ásmundsson frá Ásbúðum á Skaga. Var það happaspor, segir Kolka í grein sinni, sem áður getur, því að Sveinn var reyndur og hagsýnn byggingameistari.

Sumarið 1952 voru steyptar undirstöður hússins og kjallari og á árinu 1953 var það gert fokhelt. Um áramótin 1955-56 var húsið fullgert að heita mátti og var flutt í það milli jóla og nýjárs. Hafði þá vinna við þessa byggingu staðið í samtals 32 mánuði frá því byrjað var að steypa grunninn og má það kallast ágætur gangur, því að sjaldan unnu fleiri í einu en 20 manns, en 6 þegar fæstir, voru. 

Fullgert kostaði þetta hús um 6 milljónir króna. Af því hefur ríkissjóður greitt 2/3,, gjafir frá einstaklingum námu um 660 þús. kr., en sýslufélagið sjálft hefur svo staðið straum af afgangnum.

Þótt margir hafi hér lagt hönd að verki við að koma þessari byggingu upp bæði beint og óbeint, er ekki ofsagt þótt ég leyfi mér að segja að hlutur Páls Kolka sé þar stærstur. Hann notaði öll tækifæri og aðferðir, sem hann þekkti, til þess að afla Héraðshælinu fjár, og fylgdist af lífi og sá1 með byggingu þess. Á undanförnum árum hafa félög og einstaklingar oft fært Héraðshælinu rausnarlegar gjafir, sem hafa komið í góðar þarfir. Þess er vert að geta, sérstaklega, að Magnús Jóhannsson, verkamaður á Blönduósi, gaf því allar eigur sínar eftir sig, sem voru um 70 þúsund krónur.

Að lokum í grein sinni, segir Kolka: Með hjálp og styrk góðra Húnvetninga nær og fjær og ýmissa annarra velunnara, mun þessi stofnun verða svo úr garði gerð, að sýslunni verði til sóma og margir menn utanhéraðs og innan fái bar bót meina sinna og njóti bar líknar."

(Stuðst við heimildir í grein Páls Kolka í Húnvetningi 1956.)

STEFÁN Á. JÓNSSON:
Héraðslæknirinn sóttur heim

Þegar Héraðshælið var byggt stóðu Austur-Húnvetningar af alhug saman um byggingu þess. Félög, félagasamtök og einstaklingar unnu að sama marki. Þetta var stórt átak og það sem mestu máli skipti með svo stóra framkvæmd var, að hún tókst vel og hefur reynzt vel. Ber það vott um framsýni og fyrirhyggju þeirra, er lögðu á ráðin og stóðu fyrir framkvæmdum. Hygg ég að þáverandi héraðslæknir Páll V. G. Kolka hafi átt þar mikinn hlut í öllum góðum ráðum.

Í tilefni 10 ára starfsafmælis Héraðshælisins sneri ég mér til núverandi héraðslæknis, Sigursteins Guðmundssonar, og ræddi við hann eina kvöldstund um Héraðshælið og starf hans.

Hvernig stóð á því, Sigursteinn, að þú gerðist héraðslæknir og settist að hjá okkur Austur-Húnvetningum?
Sennilega hefði ég aldrei gerzt héraðslæknir, ef ég hefði ekki verið búinn að starfa hér með Páli Kolka. Ég hitti Kolka af tilviljun í október 1958, en ég vann þá sem kandídat á fæðingardeild Landspítalans. Ég spurði hann, hvort hann hefði starf fyrir mig, og tók Kolka því strax vel. Sagði hann, að aðstoðarlæknisstaða yrði laus hjá sér um mánaðamótin febrúar--rnarz 1959 og ákváðum við á stundinni, að ég kæmi til hans. Ég hafði útskrifazt frá Læknaskólanum í janúar 1958 og í lok febrúar 1959 hafði ég lokið tilskyldum tíma á sjúkrahúsum, hinu svokallaða kandidats-ári. Þá var skylda hvers læknanema að vera 6 mánuði úti á landi. Nú hefur þessi skylda verið færð niður í 3 mánuði.

Það var því síðast í febrúar 1959, að ég lagði af stað með fjölskylduna, frá Hafnarfirði, hingað norður til Blönduóss. Foreldrar mínir eru báðir Barðstrendingar, fædd og uppalin í Rauðasandshreppi, en hafa búið í Hafnarfirði frá því ég var 7 mánaða gamall. Ég er því uppalinn í Hafnarfirði, en fæddur í Reykjavík. Farartækið norður var Volkswagenbifreið, sem ég átti, og fékk ég bróður minn með mér, en hann átti ágætan Weapon bíl með drifi á öllum hjólum. Veðurspáin var ekki góð, en við létum ekkert aftra okkur og lögðum af stað þrátt fyrir það. Þegar komið var í Hvalfjörð tók að snjóa, og þegar norðar dró í Borgarfjörðinn var orðið erfitt að komast áfram fyrir snjó. Upp í Fornahvamm komumst við þó við illan leik og héldum þar kyrru fyrir um nóttina. Morguninn eftir hafði stytt upp og var okkur tjáð, að heiðin væri algjörlega ófær. Við létum það ekkert á okkur fá, bundum bara Volkswagninn aftan í Weaponinn og lögðum svo í Holtavörðuheiði um hálf tíu leytið um morguninn. Gekk nú á ýmsu yfir fjallgarðinn, en engin stórslys komu fyrir. Þegar niður í Hrútafjörð kom skánaði færðin, og til Blönduóss komum við kl. hálf fjögur um daginn. Eins og alltaf, þegar eitthvað óvænt kemur fyrir, verður ferðalagið skemmtilegra en ef ekkert sérstakt ber við. Þess vegna verður þessi norðurferð okkur hjónunum minnisstæð.

Hvernig leizt þér nú á, þegar þú varst kominn hingað?

Við hjónin kunnum strax ágætlega við okkur hér, fólkið var alúðlegt og með okkur Kolka tókst ágæt samvinna. Hér starfaði ég í 15 mánuði. Upp úr áramótum 1960 sagði Kolka héraðinu lausu frá 1. júní það ár. Hannes Finnbogason, sem þá var héraðslæknir í Patreks​fjarðarhéraði, fékk veitingu fyrir héraðinu. Var ætlun mín að vera hér með honum eitthvað áfram. Hafði ég í huga að fara til Þýzkalands þá um haustið. Kristján Sigurðsson, sem einu sinni var aðstoðarlæknir hér, fékk veitingu fyrir Patreksfjarðarhéraði, en fékk leyfi frá starfi í eitt ár, þar sem hann var við framhaldsnám í Svíþjóð. Landlæknir sótti nú fast eftir, að ég færi til Patreksfjarðar í stað Hannesar þetta eina ár þar til Kristján kæmi, og lét ég að lokum undan. Varð því ekkert úr því að við Hannes störfuðum saman. Eftir strangt og lærdómsríkt ár á Patreksfirði hélt svo öll fjölskyldan til borgarinnar Kiel í Þýzkalandi í júní 1961. Ég hafði hlotið styrk frá þýzka ríkinu til framhaldsnáms í kvensjúkdómum og fæðingarhjálp við háskólann í Kiel, og var ætlun mín að ljúka því sérnámi. Eftir eins og hálfs árs dvöl í Kiel bárust okkur þær fréttir frá Blönduósi, að héraðið væri laust. Hannes Finnbogason ílengdist ekki hér, og sagði hann héraðinu lausu upp úr áramótunum 1962. Tók þá við héraðinu Óli Kr. Guðmundsson, en hann dvaldi hér enn skemur eða fram til 10. des. það sama ár.

Þegar héraðið var nú laust enn einu sinni bárust okkur bréf að heiman, meðal annars frá Kolka hjónunum, og ég hvattur til þess að sækja um héraðið. Ég stóð nú á vegamótum. Ætti ég að hætta við nám mitt og hverfa heim eða halda áfram þá braut, sem ég hafði markað mér. Fjölskyldan hafði fyrir sitt leyti eina skoðun á málinu, hún vildi heim. Ég velti þessu fyrir mér næstu daga, en ekki leið sá dagur, að þau spyrðu mig ekki um, hvort ég væri búinn að ákveða mig. Loks var ákvörðun tekin, ég skrifaði umsóknina og setti í póst. Þegar frú Björg Kolka frétti þetta, skrifaði hún: ,Ég hef heitið á Blönduóskirkju, að þú fáir héraðið, og hingað til hefur Blönduóskirkja aldrei svikið mig." Þann 28. nóv. barst mér svo skeyti um, að ég hefði fengið veitingu fyrir héraðinu. Var nú uppi fótur og fit í fjölskyldunni, og 5. desember var búslóðin komin af stað til Íslands. Það vildi svo vel til að faðir minn, sem er vélstjóri á togara, kom um þetta leyti til Cuxhaven og kom ég búslóðinni með honum. Frá Hamborg flugum við svo heim 13. des. og tveim dögum síðar vorum við komin hingað til Blönduóss. Ég tók svo formlega við héraðinu 1. janúar 1963.
Eru þér nokkrar læknisferðir sérstaklega minnisstæðar?

Jú, ekki get ég neitað því. Það var í nóvember 1959, þegar Rúneberg Ólafsson í Kárdalstungu varð skyndilega veikur. Veður hafði verið mjög slæmt og vegir teppzt. Það vildi þó svo vel til, að ýta var staðsett fram í Grímstungu og önnur hér á Blönduósi. Voru þær strax sendar á stað hvor á móti annarri. Sjúkrabíl höfðum við þá engan, en Hermann heitinn Þórarinsson og Björn Bergmann fóru með mig í bíl Hermanns, sem var Rússajeppi með blæjum, og gátum við komið fyrir í honum sjúkrakörfu. Þegar fram í Vatnsdal kom, þurfti ég að koma við hjá Indriða á Gilá. Þar var lasleiki. Indriði vissi, á hvaða ferð ég var, og renndi grun í, að ég mundi þurfa að gefa .Rúneberg blóð. Um leið og ég. kveð hann, klappar hann á öxlina á mér og segir: ,Ég ætla nú að biðja þig, Sigursteinn minn, að sjá svo um að það fari nú framsóknarblóð í hann Rúneberg." Við komum svo í Kárdalstungu og var Rúneberg anzi langt leiddur, en andlega hress að vanda. Heimferðin gekk greiðlega og á spítalanum beið okkar blóðið. Hresstist Rúneberg við það hið bezta, og er enn í dag við góða heilsu, en hvort andlegu áhrifin hafi orðið þau, sem Indriði óskaði eftir, skal ég ekki segja.

Fyrir kemur að við nágrannalæknarnir hjálpum hver öðrum. Svo bar við á sl. vetri, fyrir réttu ári, að kvöld eitt hringdi héraðslæknirinn á Hólmavík til mín og bað mig að koma sér til hjálpar. Hafði hann sjúkling með höndum, sem þurfti þegar á uppskurði að halda. Ég var þá nýsetztur að spilum hjá Sveini Ellertssyni ásamt Sverri Markússyni og Ólafi Sverrissyni. Fékk ég Sverri í lið með mér, en hann á bíl alltraustan. Auk okkar slóst í förina hjúkrunarkona, sem þá starfaði hér við Héraðshælið. Lögðum við af stað um hálf tíu leytið um kvöldið, en til Hólmavíkur komum við ekki fyrr en kl. hálf fjögur um nóttina. Var þá einnig kominn héraðslæknirinn frá Hvammstanga. Skárum við í sameiningu sjúklinginn upp, á röntgenborði héraðsins, og gekk allt að óskum.

Á heimleiðinni slitnaði viftureim í bílnum. Vorum við þá stödd rétt hjá Þambárvöllum og var því ekið þar í hlað. Hjónin á Þambárvöllum tóku okkur opnum örmum. Gáfu þau okkur að borða og buðust til þess að sækja viftureim, en fara þurfti meir en 10 km. leið til þess. Ég var nú orðinn anzi syfjaður, því að komið var fram á dag, og bað því um að fá að leggja mig á meðan. Einhvern veginn hélt frúin að hjúkrunarkonan væri konan mín og ætlaði að bjóða okkur saman til sængur. Mér hlauzt þó ekki sú ánægja, því að hjúkrunarkonan var fljót að leiðrétta þann misskilning.

Nú, þegar Héraðshælið er 10 ára, hvað segir þú um starfsaðbúð og umbætur, sem mætti gera?

Það var mikið átak, sem þurfti til að koma þessari stofnun upp á sinum tíma, og erum við sannarlega öll þakklát þeim, sem að því verki stóðu. Ég fyrir mitt leyti er mjög ánægður með húsið. Það er í stórum dráttum mjög vel gert og haganlega skipulagt. Hér sameinast, ellideild, sjúkradeild, svo og öll heilbrigðisþjónusta héraðsins undir eitt þak, og er íbúðum fyrir lækna og starfsfólk einnig komið þar fyrir. Þó að einhver hafi í upphafi álitið það óþarflega stórt, er húsið þegar að verða of lítið. Ellideildin, sem rúmar 24 vistmenn, er jafnan fullsetin og alltaf einhver á biðlista. Sjúkradeildin, sem rúmar 31 sjúkling, er sömuleiðis þétt setin, megin hluta ársins. Vegna hækkaðs meðalaldurs fólks, fer þeim fjölgandi, sem eru fyrir aldurs sakir orðnir það lasburða, að erfitt er að veita þeim þá hjúkrun í heimahúsum, sem æskilegust væri. Stofnun slík sem þessi verður því athvarf þessa fólks. Þannig er því háttað um 50-60% þeirra sjúklinga, sem á sjúkradeildinni eru. Og þeim fer stöðugt fjölgandi.

Kolka sagði mér, er ég vann hér hjá honum, sem aðstoðarlæknir, að hann vildi láta eftirmönnum sínum það eftir að búa sjúkrahúsið tækjum. Það koma ný tæki með nýjum mönnum, sagði Kolka, ég er senn á förum og veit því ekki, hvort öðrum muni líka það, sem ég færi að kaupa. Kolka skilaði eftirmönnum sínum í hendur þessari byggingu, sem hann manna mest átti þátt í að komst upp.

Stjórn Héraðshælisins skipa nú: Jón Ísberg formaður, Kristinn Magnússon ritari, frú Þuríður Sæmundsen gjaldkeri, varamenn þau Magdalena Sæmundsen og Jón S. Baldurs. Stjórnin ásamt héraðslæknum hefur unnið ötullega að málefnum Héraðshælisins. Má segja að sjúkrahúsið sé nú allvel búið lækningatækjum. Stærsta átakið voru kaup nýrra röntgentækja. Voru þau sett upp fyrir tveim árum, og kostuðu 460 þús. kr. Með hjálp héraðsbúa tókst að koma hér upp tannlækningatækjum. Skilyrði fyrir því, að tannlæknir geti starfað hér, er að hann hafi tæki og góða aðstöðu. Með komu þessara tækja, aukast möguleikar á, að héraðsbúar fái tannlækningaþjónustu öðru hvoru og mun það án efa bæta mikið úr þeim mikla tannlæknaskorti, sem við hér í strjálbýlinu höfum orðið að búa við.

Af og til berast þessari stofnun góðar gjafir, bæði frá félagasamtökum og einstaklingum. Kvenfélagasamtökin hafa þar verið rausnarlegust og einnig hefur Lionsklúbbur Blönduóss sýnt Hælinu hlýhug með gjöfum og vinsælum sumarferðum með gamla fólkið. Þótt öllum þessum aðilum hafi verið þakkað á öðrum vettvangi, vildi ég samt ekki láta hjá líða að þakka þeim enn einu sinni.

Eru nokkur tæki sem þú telur þörf á til viðbótar?

Svæfingatæki höfum við ekki enn þá eignazt, en ég býst við að úr því rætist á þessu ári. Efnaskiptatæki kemur líka til greina að kaupa og alltaf eru að koma á markaðinn einhver ný tæki, sem við þyrftum að eignast, því stöðugar framfarir eru á sviði læknavísindanna. Ný tæki krefjast aukinnar vinnu og jafnvel sérmenntunar, en nær ógerningur er að fá sérmenntað fólk hingað út á landsbyggðina. Eina úrlausnin verður því sú fyrir mig, að fara hina leiðina og kenna því fólki, sem ég á völ á mér til aðstoðar. Um síðustu áramót fékk ég stúlku, sem kemur til með að sjá um rannsóknir, skriftir, og vera mér til hjálpar á ýmsan hátt. Verður þetta án efa mikill léttir fyrir mig.

Það hlýtur að vera alltof mikið starf fyrir einn lækni, að þurfa að sjá bæði um sjúkrahúsið og svo allt héraðið?

Jú að sjálfsögðu. Hér þyrftu að starfa minnst tveir fastir læknar, svo og kandídat af og til. Nýju læknaskipunarlögin gera ráð fyrir, að í framtíðinni komi læknamiðstöð hér á Blönduósi, að minnsta kosti fyrir alla austur sýsluna. Lausnina á læknaskorti dreifbýlisins álít ég einmitt vera þá, að tveir eða fleiri læknar starfi saman en ekki eins og fyrirkomulagið er í dag, þar sem læknarnir verða að starfa mest megnis einir síns liðs, eru alltaf á stöðugri vakt og geta aldrei um frjálst höfuð strokið. Fer ekki hjá því að fyrr eða síðar gefast þeir upp og flytja í þéttbýlið. Það hlýtur því að verða skoðun mín hvað Austur-Húnavatnssýslu snertir, að hún eigi að vera eitt læknishérað með setu tveggja eða fleiri lækna hér á Blönduósi. Kemur þá að því að byggja verður hér íbúðir fyrir fleiri lækna.

Eitt er það, sem vert er að minnast á, en það eru sjúkrasamlögin. Í hverju læknishéraði ætti að vera eitt öflugt samlag, en hreppasamlögin að leggjast niður. Samlagsgjöldin eiga að vera þau sömu fyrir allt héraðið, en kostnaður vegna sjúkravitjana læknisins, sem sjálfsagt verður mismunandi eftir vegalengd, greiðist úr sérstökum læknavitjunasjóði. Stjórn þessa héraðssamlags ásamt héraðslæknunum verður nokkurs konar æðsta stjórn heilbrigðismála héraðsins. Margt fleira væri gaman að ræða um varðandi bætta læknisþjónustu, en rúm vinnst ekki til þess á þessum vettvangi.

Hvað getur þú sagt mér um annað starfsfólk Héraðshælisins? Er ekki erfitt að fá hingað hjúkrunarkonur?

Yfirleitt hefur gengið vel að fá hingað starfsfólk. Það var mikill missir að frú Önnu Reiners, sem lét af störfum sl. haust. Hafði hún starfað hér við stofnunina frá því að hún tók til starfa og unnið hér mikið og óeigingjarnt starf. Ef vel á að vera, þurfa að vera hér að minnsta kosti þrjár hjúkrunarkonur, svo og ein ljósmóðir, því að konur fæða nú ekki lengur í heimahúsum eins og áður var.

Eins og ég gat um í upphafi er þessi stofnun þegar að verða of lítil. Væri mikil þörf á að byggður yrði hér starfsmannabústaður, því að ýmislegt mælir með því, að starfsfólkið búi utan sjúkrahússins. Höfum við í stjórn Héraðshælisins rætt um þetta, en enn þá hefur engin ákvörðun verið tekin í þeim efnum.

Jæja, Sigursteinn, ég þakka þér fyrir þetta spjall, sem hefur verið mjög fróðlegt. Ég sé, að mörg verkefni eru framundan. Samtökin voru góð, þegar þessi stofnun var reist og ég vona að þau verði það áfram svo að hægt sé að hrinda í framkvæmd þeim áformum, sem til heilla horfa í heilbrigðismálum héraðsins.

STEFÁN Á. JÓNSSON:
Ánægjan yfir unnu starfi  meira
virði en kaupið

Á sl. hausti hitti ég í Héraðshæli A.-Húnvetninga frú Önnu Reiners yfirhjúkrunarkonu. Hún féllst á að rabba stundarkorn við mig, um liðna daga.

Anna er fædd 10. desember 1901 á Ánastöðum á Vatnsnesi. Foreldrar hennar voru Jón Eggertsson bóndi þar og kona hans Þóra Jóhannesdóttir. Eggert afi hennar var einn af Syðstahvammsbræðrum.

Og nú segir Anna frá:

Við vorum níu systkinin, fjórar systur og fimm bræður. Sumarið 1908 dóu tveir bræður minir og nýfædd systir í sömu vikunni úr barnaveiki og mislingum, og elztu bræður mínir lágu í rúminu mest allt sumarið. Það var dapurlegt sumar.

Ég fór fyrst að heiman 1922, til Akureyrar. Þar var ég hjá Karli Nikulássyni, sem var franskur konsúll og konu hans Valgerði Ólafsdóttur. Ég var þar í 8 mánuði og vann fyrir mér, en fékk tilsögn hjá Valgerði í matreiðslu og handavinnu.

Þá fór mér að detta í hug að læra hjúkrun. Í þá daga datt manni stundum eitthvað í hug og hugsaði það lengi, áður en kveðið var upp úr með það, og þegar maður loksins gerði það, mætti það oft misjöfnum skilningi.

Ég man eftir að gamall afabróðir minn, sem var heima hjá okkur sagði: ,,Ég held það væri nú heppilegra fyrir þig, að gerast skipsjómfrú." Ég ferðaðist nú lítið, en talaði oft um ferðalög og gamla manninum hefur líklega fundizt ég vera alltaf á ferðinni.

Faðir minn sagði strax, að ég vissi ekkert hvað þetta væri, ég hefði aldrei verið yfir sjúkum og honum fannst það mesta óráð, að ég færi langt í burtu. Hann stakk upp á að ég færi til Hvammstanga og væri þar um tíma hjá Jónasi Sveinssyni héraðslækni. Ég var hjá honum á sjúkrahúsinu í þrjá mánuði og fékk eiginlega ranga hugmynd um hjúkrunarstarfið. Ég hafði mikinn tíma, gat spilað við sjúklingana og skemmt þeim eins og ég vildi. Mér voru ekki ætluð nein viss verk. Ég hjálpaði, þegar þörf var, og vakti stundum yfir sjúklingum.

Þegar ég kom heim, fannst mér ég vera ógurlega mikil h júkrunarkona. Mér hefur aldrei fundizt ég vera eins lærð og þá. Eftir því sem ég kynntist starfinu meira, fannst mér meira til um hvað lítið ég vissi og hvað lítið ég gat - en þá fannst mér ég vera 1ærð.

Ég réðist aftur til Jónasar Sveinssonar og var hjá honum í tvö ár. Þau hjónin ætluðu í ferðalag, ég var orðin kunnug þar og þau vildu gjarnan hafa mig. Þá seldi læknirinn sjúklingunum fæði og þetta var eins og eitt stórt heimili. Þau hjónin voru ákaflega góðir húsbændur. Sjúklingarnir voru venjulega 8-10.

Ferð til framandi lands.

Vorið 1928 lét ég skera upp á mér fæturna við æðahnútum. Mér hafði verið sagt að ég yrði ekki tekin á spítala erlendis með þann kvilla. Ég var síðan heima það sumar, en fór utan með Dronning Alexandrine um haustið.

Ég fór með bí1 suður og gekk það ferðalag seint og erfiðlega. Við biðum fyrst á Hvammstanga eftir bílnum, sem átti að koma frá Blönduósi. Hann kom seint og klukkan hálf níu um kvöldið lögðum við á heiðina frá Grænumýrartungu. Það var kalsa veður, kafaldshraglandi og heiðin blaut. Bílarnir voru tveir og hjá sæluhúsinu stóð bíllinn, sem var á undan okkur, fastur. Allir fóru út til að ýta á, en ekkert dugði. Kvenfó1kið var rekið inn í sæluhúsið, en karlmönnunum tókst eftir mikið basl að koma bílnum upp úr. Til Fornahvamms komum við klukkan fjögur um nóttina. Þar gistum við. Morguninn eftir héldum við til Borgarness, en þaðan var farið með skipi. Til Reykjavíkur komum við eftir tveggja daga ferðalag.

Þegar til Kaupmannahafnar kom, leizt mér ekki á blikuna. Kona Stefáns Jónssonar læknis frá Hrísakoti á Vatnsnesi, móðurbróður míns (föðurbróðir Jóns Jóhannessonar prófessors) hafði lofað að taka á móti mér, en hún var dönsk og kunni ekki íslenzku. Eg gat lesið dönsku og hélt að ég væri anzi fær í málinu, en Danir skildu mig ekki. Framburðurinn var víst ekki góður.

Fólkið tíndist frá borði. Ég varð ein eftir. Loksins kom hún og með henni Skúli Guðjónsson, læknir. Um nóttina fórum við með járnbraut til Fredricia. Þar var Stefán frændi með bílinn. Ökuferðin er mér minnisstæð. Það uxu tré beggja megin við veginn og það var eins og að aka gegnum göng lokuð að ofan.

Um nóttina hvessti og rigndi og þegar ég leit út um morguninn voru trén orðin svo leiðinlega ber. Undir stóru kastaníutré sá ég tvær gæsir á beit og mér fannst það ógurlega ævintýralegt að standa við gluggann og horfa á þessa nýju og framandi veröld.

Námsárin í Danmörku.

Ég hóf námið 1. marz 1929 við sjúkrahúsið í Vej1e. Annar yfirlæknirinn þar, Páll Fjeldborg, var sérstaklega mikill Íslandsvinur. Eftir þriggja ára nám á sjúkrahúsinu var prófið tekið, en þá voru eftir tveir mánuðir á fæðingarstofnun og sex mánuðir á geðveikrahæli.

Í Vejle fengum við 30 krónur danskar í kaup á mánuði fyrsta árið, 40 kr. annað árið, 50 kr. síðasta árið og á geðveikrahælinu 70 kr. á mánuði. Á fæðingarstofnuninni fengum við ekkert kaup, aðeins fæði og húsnæði, en urðum að kosta þvott. Okkur þótti það súrt í broti, því að illa gekk að spara af þessu kaupi.

Námið var nokkuð erfitt til að byrja með. Það var sex vikna reynslutími og hafði ég heyrt að nokkrar hefðu verið sendar heim eftir þann tíma. Ég lagði mig fram eins og ég gat. Það sem ég óttaðist mest, var að ég yrði send heim.

Á sjúkrahúsinu lenti ég á ströngustu deildinni, að því er talið var. Og það var einmitt þaðan, sem flestar höfðu verið sendar heim. Þá hefði ég gjarnan viljað hefja reynslutímann annars staðar, en þegar ég hugsa til þess síðar, hygg ég að það hefði orðið erfiðara fyrir mig annars staðar á sjúkrahúsinu, hefði ég ekki byrjað þarna. Mér fannst ekki sérlega erfitt á öðrum deildum eftir að ég kom af þessari.

Mér var ákaflega vel tekið á sjúkrahúsinu og átti ég það að þakka landa mínum, Guðrúnu Jónsdóttur, ættaðri úr Borgarfirði, sem var hjúkrunarkona og hafði lært þarna.

Á deildinni, sem ég byrjaði á, var ung dönsk stúlka, Juda Christensen, sem var á öðru ári í náminu. Faðir hennar hafði legið lengi á sjúkrahúsinu lamaður og þurfti mikils með. Hann var múrarameistari og var að koma frá því að sækja peninga í banka, þegar ráðizt var á hann, hann rændur og sleginn, svo að hann beið þess aldrei bætur. Hann bar þessari íslenzku hjúkrunarkonu - Guðrúnu - þann vitnisburð, að hún væri sú bezta á sjúkrahúsinu. Þegar ég kom þangað, var hann dáinn, en dóttir hans, Juda, tók mér eins og hún ætti hvert bein í mér, hjálpaði mér og leiðbeindi, svo að ómetanlegt var.

Á geðveikrahælinu var ég fyrst á kvennadeild. Þar voru 30 geðveikar konur. Enn þann dag í dag eru að koma fram í huga mér myndir frá þeim tíma.

Hvergi hef ég notið frístunda eins og þar. Mér fannst það alltaf dásamlegt þegar ég kom út að vera heilbrigð og vera frjáls.

Hælið var á mjög fögrum stað nálægt Hindsgavl, þar sem félagið Norden hefur haldið fundi sina. Landið þarna var víða skógi vaxið.

Aðeins tvær stöður lausa

Þegar ég kom heim 1933, fór ég til Sigríðar Eiríksdóttur, sem var formaður Hjúkrunarkvennafélags Íslands, til þess að leita mér að starfi. Þá voru aðeins tvær hjúkrunarkonustöður lausar á öllu landinu. Önnur var yfirhjúkrunarkonustaðan á Akureyri, hin var hjá Ólafi Lárussyni lækni í Vestmannaeyjum. Mér fannst ég ekki fær um að taka að mér stöðuna á Akureyri, en sótti um hina og fékk hana.

Mestan hluta ársins var lítið að gera í Vestmannaeyjum, en á vertíðinni var allt of mikið  að gera. Ég var ein og þurfti að hafa vakt allan sólarhringinn eins og tíðkaðist þá.

Í Vestmannaeyjum var ég í eitt ár. Ég kynntist manninum mínum, Emil Friðrik Reiners, á sjúkrahúsinu. Hann var matsveinn á þýzkum togara, fótbrotnaði og var fluttur nauðugur í land í Vestmannaeyjum. Hann vildi að skipið færi með sig til Þýzkalands, því að hann vantreysti íslenzku læknunum og gerði allt, sem hann gat, til þess að hindra, að hann yrði fluttur í land, en það var samt gert. Hann kom á sjúkrahúsið snemma í apríl og fór út seint í júní. Í september kom hann aftur og við giftum okkur 2. október.

Fyrst vorum við að hugsa um að fara heim í Ánastaði, en pabba fannst það óráð, því að komið var haust. Og svo held ég að hann hafi ekki verið spenntur fyrir að sjá tengdasoninn, af því að hann gat ekkert talað við hann.

Þá hét maðurinn minn því, að við skyldum koma eftir þrjú ár og hann hélt fast við það. Mér fannst við varla hafa efni á því og vildi sleppa þeirri ferð þá. En sem betur fór, var hún farin og ég fékk að sjá foreldra mína áður en þau dóu. Móðir mín dó 1938 og faðir minn árið eftir.

Striðsárin úti i Þýzkalandi.

Heimili okkar var hjá tengdaföður mínum í smábænum Nordenham við Weserfljótið í Þýzkalandi. þar var ég öll stríðsárin.

Maðurinn minn var ekki kallaður í stríðið - það gerði fótbrotið. Hann var fyrst á sjónum, en mér leiddist það og hann langaði i land. Á þeim tíma var miklum erfiðleikum bundið að skipta um starf. Það áttu helzt allir að vera áfram í sama starfi og sérstaklega þótti nauðsynlegt að halda í sjómennina.

Hann var alltaf slæmur í fætinum, fékk oft sár á hann og varð stundum að liggja á sjúkrahúsi um tíma, svo að þetta gekk að lokum fyrir sig. Fyrst varð hann samt að vinna við flutninga á flugvélum, sem fluttar voru eftir Weserfljótinu til Bremen. Síðar fékk hann starf sem næturvörður við höfnina, og var þar til stríðsloka.

Það var ekki hægt að segja að það væri neinn sultur á stríðsárunum, en allt var skammtað.

Tvær loftárásir voru gerðar á bæinn, en ollu ekki stórslysum. Sprengjurnar voru víst ætlaðar flugvélaverksmiðju, sem var skammt frá. Það var ákaflega ónæðissamt þarna, þegar loftárásirnar á Berlin og  Hamborg voru tíðastar, því að flugvélarnar flugu þarna yfir og ef þær höfðu sprengjur hjá sér, þegar þær voru á heimleið, létu þær sprengjurnar falla, áður en þær flugu yfir til Englands og það var alltaf í nágrenni bæjarins. 

Oftast vildi svo til að þær féllu þar sem þær gerðu lítinn usla. Flestir voru samt alltaf hræddir þegar flugvélarnar flugu yfir, þá mátti reikna með þeim til baka eftir tvo tíma.

Heim, er gott að koma.

Eftir stríðið var ógurlegt andrúmsloft í Þýzkalandi og maður fékk að vita margt, sem maður hafði ekki hugmynd um áður. Mér fannst að ég yrði að komast heim, þó að ekki væri til annars en að geta dregið andann djúpt í hreinu lofti.

Það gekk treglega að fá leyfi til fararinnar. Helzt mátti enginn Þjóðverji fara úr landi, en ég fékk þýzkan ríkisborgararétt við giftinguna Að lokum tókst þetta og ég kom til Reykjavíkur 1948.

Breytingin á þessum röska áratug var svo mikil, að mann hafði ekki dreymt um annað eins. Það var svo undarlegt að koma hingað frá Þýzkalandi, þar sem allt var í niðurníðslu. Maður hafði alltaf hugsað sér að Ísland væri afskekkt og langt frá öðrum löndum, en þegar ég kom heim, fannst mér ekki afskekkt hér. Flugvélar flugu héðan út um allt og vegirnir orðnir góðir.

Og mér fannst glatt yfir gamla fólkinu, en ég held að það hafi ellistyrkurinn gert, sem það var farið að fá þá.

Ferðinni var heitið norður - heim á fornar slóðir. Ég fór norður í yndislegu veðri. Hvalfjörðurinn var fallegri en nokkru sinni fyrr eða síðar. Mér fannst ég verða allt önnur.

Á Hvammstanga hitti ég Margréti Halldórsdóttur, sem var hjúkrunarkona við sjúkrahúsið þar. Hún bað mig að leysa sig af í stuttan tíma. Ég taldi það óhugsandi. Ég hefði ekki tíma til þess og þar að auki hefði ég ekki verið neitt við hjúkrun síðan ég fór frá Íslandi og væri búin að gleyma því, sem ég lærði einu sinni. Þá sagði Margrét, að hún væri slæm í bakinu og yrði að fara suður, en gæti enga fengið í sinn stað. Þá snerist allt hjá mér og ég lofaði þessu.

Þegar ég kom á sjúkrahúsið, rifjaðist allt upp, og mér fannst ég ekki hafa gleymt neinu, sem verulega þýðingu hafði. Þegar það kom upp úr kafinu að hjúkrunarkonur voru farnar að fá hátt kaup  þær  fengu 1500 kr. á mánuði - datt mér í hug að ég gæti unnið fyrir fjölskyldu minni. Maðurinn minn var atvinnulaus þá. Áður hafði mér fundizt óhugsandi að Þjóðverji flyttist frá Þýzkalandi til Íslands - viðbrigðin væru það mikil. Nú fannst mér Ísland orðið þannig, að það væru engin vandræði fyrir Þjóðverja að flytja inn.

Ég minntist á það við Sigurð Pálmason á Hvammstanga, að ég vildi flytja hingað, ef maðurinn minn væri fús til þess. Mér var það þá þegar ljóst, að ég yrði að láta hann ráða því.

Stuttu eftir að ég kom út til Þýzkalands, fékk ég símskeyti frá Blönduósi, þess efnis að hjúkrunarkonustaðan þar væri laus 1. júlí, með íbúð og atvinnumöguleikum fyrir manninn minn.

Við hjónin ákváðum að flytja þangað.

Ég útvegaði mér vegabréf og minnist þess að það kostaði 32 mörk. Þá höfðu nýlega farið fram peningaskipti í Þýzkalandi - allir peningar verið innkallaðir og hver einstaklingur fékk aðeins 40 mörk í nýju seðlunum.

Ég kveið fyrir fyrsta uppskurðinum.

Til Blönduóss kom ég 23. júlí 1949 og hóf starfið næsta dag. Eg kom með Dóru dóttur okkar, sem fæddist 5. okt. 1938.

Maðurinn minn kom ekki fyrr en seinna, og starfaði síðan sem matreiðslumaður á spítalanum, þar til hann lézt 31. maí 1953.

Páll Kolka var læknir hérna og ég eina hjúkrunarkonan. Ég held það hafi verið 4 sjúklingar á spítalanum þegar ég kom. Þeir voru: Jón í Þórormstungu, Sigurður Semingsson og Níels Jónsson, sem allir eru dánir, og ungur maður frá Skeggjastöðum á Skaga.

Nokkuð mikið var um botnlangaskurði fyrst eftir að ég kom. Ég kveið mikið fyrir fyrsta uppskurðinum með Kolka. Ég þekkti hann ekki neitt og vissi að skurðlæknar voru ekki auðveldir viðfangs ef eitthvað vantaði. Á meðan Kolka var að búa sig undir uppskurðinn, sagði hann skemmtilegar sögur og skapaði strax þægilegt andrúmsloft í skurðstofunni. Eftir það kveið ég ekki fyrir uppskurði hjá honum.

Ég minnist þess sérstaklega, hvað Kolka ljómaði af gleði við fæðingar og hann opnaði augu mín fyrir því, hvað fæðingar væru dásamlegar - hvað það væri unaðslegt, þegar nýtt líf kæmi í heiminn. Alltaf síðan hefur mér þótt dásamlegt að vera við fæðingu.

Minnisstæðir sjúklingar.

Ýmsir sjúklingar eru mér minnisstæðir, t. d. Stebbi straumur, sem svo var kallaður. Það var hann, sem Kjarval málaði af alveg meistaralegt málverk. Kjarval var einhvern tíma gestur hjá læknishjónunum og kynntist Stebba á sjúkrahúsinu. Stebbi hafði stórar hendur og pataði með þeim út í loftið, þegar hann var alltaf að tala um hvítu merina sína, sem hann hefur ef til vill einhvern tíma átt. Á myndinni sat Stebbi á hvítu merinni með englameyjarnar kringum sig og dýr merkurinnar hér og Par. Kallaði Kjarval málverkið ,Hugmyndaflugið hans Stebba".

Eftir það sendi Kjarval Stebba alltaf jólakveðju. Hann sagði að þeir ættu svo margt sameiginlegt, Stebbi og hann.

Þá er mér Sigurður Semingsson í fersku minni. Hann hafði verið hér í mörg ár, þegar ég kom, og var alveg ótrúlega harður af sér. Ekki fékkst hann til að taka sprautu, þó að honum liði illa, og fór fram á salerni á næturnar, eftir að hann var svo hrumur, að hann vildi ekki láta sjá til sín á daginn. Einn morguninn sagði hann: Nú fer ég ekki fleiri ferðir fram. Ég held að hann hafi skriðið inn aftur.

Eg man ákaflega vel eftir Sigurði frá Brekkukoti. Hann var berklaveikur og lá hjá okkur í mörg ár. Hann var bráðgreindur og vel gerður maður. Mér fannst alltaf hægt að sækja kjark og styrk til hans, þó að hann væri sjúklingur. Hann var gæddur kímnigáfu og sá margt og geymdi það vel, en laumaði því að manni, þegar tækifæri gafst, á skemmtilega gamansaman hátt. Honum þótti fjarska vænt um fjölskylduna sína. Það komu margir til hans, og ég saknaði hans mikið.

Af sjúklingum með dulræna hæfileika get ég nefnt Jónínu Hannesdóttur. Hún lá hér nokkur ár og var mjög greind kona. Hún var lömuð upp að mitti. Hún sagðist alltaf vita, þegar einhver væri feigur. Það brygðist ekki að þeir fengju heimsókn. Hún sagði mér stundum frá því, sem hún sá. Henni var ekki um suma gefið, sem lágu í stofu með henni. Hún sá eitthvað í kringum þá og oft voru fleiri inni í stofunni en aðrir sáu.

Jó1 á sjúkrahúsi.

Mér þótti dásamlegt að halda jól á sjúkrahúsi, þegar ég var að læra, og ég held að ég hafi lifað skemmtilegustu jólin á sjúkrahúsunum.

Í Danmörku urðum við að búa allt jólaskrautið til. Við fengum efni frá pappírsverksmiðju og bjuggum það til á kvöldin.

Körfur handa sjúklingunum fléttuðum við og fylltum sælgæti. Á hverjum jólum var búin til jólastofa - ein laus stofa á hverri deild var skreytt. Það var metnaður hverrar deildarhjúkrunarkonu að búa til sem fallegasta jólastofu. Á aðfangadagskvöld var sjúklingunum ekið út á gangana og sungið.

Það eru hvergi betri tækifæri til þess að gleðja aðra en á sjúkrahúsi um jólin. Gamla fólkið er alltaf himinlifandi, ef hægt er að gefa sér tíma til að sitja hjá því og spjalla við það.

Ég minnist þess, hvað Björg Kolka fylgdist vel með gamla fólkinu. Mér fannst alltaf birta, þegar hún kom inn, tíguleg en mild í fasi. Ég átti gamla frænku, Elínu Jónsdóttur, sem bjó á Blönduósi. Ég kom einhverju sinni til hennar, þegar hún lá lasin í rúminu. Þá var Björg að koma frá henni, hún hafði komið með hitapoka handa Elínu. Hugulsemi hennar við gamla fólkið var einstök.

Eg hef margra ánægjulegra stunda að minnast frá starfinu, og mér finnst ánægjan yfir unnu starfi meira virði en kaupið, en auðvitað verður hver að fá fyrir sína vinnu.

Sofa með opin eyrun.

Ein mesta framförin á þessum litlu sjúkrahúsum, finnst mér vera að hjúkrunarkonurnar þurfa ekki lengur að vera á vakt allan sólarhringinn, eins og áður var. Vökukona vakti yfir sjúklingi, sem skorinn var upp, fyrstu næturnar - annars var engin vökukona. Sjúklingar þurfa alltaf einhvers með meira eða minna, svo að hjúkrunarkonan varð að sofa með opin eyrun. Það er hægt að venja sig á að sofa það létt, að maður heyri allt, ef ekki er haft ofan á eyrunum. Áður en þú sofnar verður þú að hugsa um það, að þú þarft að vakna - þú þarft að heyra allt, sem gerist. þetta kemst upp í vana, en verst fannst mér þegar ég var alveg slit uppgefin. Þá kom fyrir að ég hugsaði:  Það er hart að eiga ekki einu sinni nóttina. Í Vestmannaeyjum, þar sem ég var ein, hafði ég vakt allan sólarhringinn. Eftir að ég giftist og var á mínu eigin heimili, hugsaði ég stundum á kvöldin: - Það er dásamlegt að geta lagzt út af og þurfa ekki að hlusta -.
Áður hafði mér aldrei dottið það í hug, svo að líklega hefur maður gott af að reyna svona.

Flutt i Héraðshælið.

Milli jóla og nýjárs 1955 var flutt í Héraðshælið. Það var geysileg breyting, húsið stórt, og okkur fannst það ógurlega erfitt fyrst í stað. Við söknuðum margs af gamla spítalanum. Hann var eins og stórt heimili stórrar fjölskyldu, þar sem frú Björg og Páll Kolka voru húsbændurnir, sem vöktu yfir öllu. Við komuna í nýja húsið, gat það ekki orðið eins - starfsfólkinu fjölgaði, sjúklingunum fjölgaði og allt varð smátt og smátt svo stórt í sniðum.

Margir aðstoðarlæknar hafa starfað hér við sjúkrahúsið og eru sumir þeirra nú meðal þekktari lækna landsins. Eitt finnst mér merkilegt. Í þessari stétt hljóta að vera gallagripir eins og í öðrum stéttum, en hér hafa engir gallagripir verið. Flestir þessir ungu læknar hafa verið úrvalsmenn.

Aðstaðan hérna er orðin allgóð. Mest aðkallandi tel ég, að byggja starfsmannaíbúðir. Það er gott að hafa eitthvað af starfsliði búandi í húsinu, en það er ekki heppilegt, eins margt og starfsfólkið er orðið, að það búi allt í húsinu.

Hér þurfa að vera tveir læknar og hafa stúlku sér til aðstoðar, sem getur starfað á rannsóknarstofu, við röntgen og annazt skrifleg störf að einhverju leyti. Það á að létta þeim störfum af lækninum, sem hægt er, svo að hann geti sinnt læknisstarfi sínu, en þurfi ekki að slíta kröftum sínum við skriftir, skýrslugerðir og auðveld rannsóknarstörf, sem fólk með minni menntun getur innt af hendi.

Í framtíðinni held ég að ekki komi til mála að hægt verði að hafa fullkomið sjúkrahús í hverju læknishéraði, en ég er alveg viss um að á Blönduósi á að vera og verður fullkomið sjúkrahús.

Þó að Páll Kolka sé farinn, finnst mér hið góða andrúmsloft og góði hugur þeirra hjóna fylgi þessari stofnun. Þau hjónin voru bænheit og unnu henni og það er eins og Kolka hafi lagt á, að lán og góðir læknar fylgi ætíð þessari stofnun.

Anna fylgir mér fram ganginn og þegar við göngum fram hjá styttunum af Páli Kolka og frú Björgu, segir hún:

Anna litla dótturdóttir mín er mjög hrifin af styttunum og vill alltaf klappa þeim, þear hún fer framhjá þeim og segir þá: ,Sjáðu þetta. Og mér er ljúft að hún geri það.

Að lokum segir Anna: Eftir 16 ára dvöl hér, mun ég alltaf hugsa hlýtt til þessarar stofnunar og Húnvetninga. Hér hef ég fest rætur.

Nokkrir af vinum Önnu Reiners komu saman í fjölmennu kveðjusamsæti, sem læknishjónin, Sigursteinn Guðmundsson og Brigitte Vilhelmsdóttir, kona hans, stóðu fyrir af mikilli rausn, rétt áður en hún flutti suður. Kveðjuræður báru þess ljósan vott, hve hlýjan hug jafnt sjúklingar sem allir aðrir, er kynntust Önnu, báru til hennar.

Daginn, sem hún fór, hitti ég hana, og þá sagði hún með sinni alþekktu hógværð. Manni finnst maður ekki eiga fyrir öllu þessu góða, sem að manni snýr, og ekki unnið fyrir öllu þessu þakklæti og hlýhug, sem er þó meira virði en allt annað.

Ég hlakka til að njóta svolítið meiri tíma og vona að Húnvetningar, sem ég þekki muni eftir, að ég er flutt suður og líti inn til mín.

Í októbermánuði s. 1. flutti Anna, ásamt Dóru dóttur sinni, sem hefur verið starfandi hjúkrunarkona við Héraðshælið í meir en ár, og Jóni Gunnarssyni manni hennar, til Reykjavíkur, og er heimili þeirra að Skipholti 34.

Ég veit að í hugum Húnvetninga er nafn frú Önnu tengt þessari stofnun, sem hún starfaði svo lengi við af óþreytandi a1úð og umhyggju fyrir sjúkum.

